Is cogas de Santu Sisinni
Me is tempus antigus nci fiant in Biddacidru is cogas ca fiant fèminas lègias, issas teniant is ungas longas e fiant imbussadas de tzàpulus e suciànt su sànguni de is pipius. 
Una fèmina iat pigau de ogu sa pobidda de su fillu, custa fèmina mala fiat una coga e una diri si fiat furriada a pisitu e fiat andada a domu de sa nura e si fiat posta acanta de su bratzolu innui nci fiat crocau su nebodeddu piticu, po ddu bociri.
Intzandus sa mamma de su pipiu, sa nura, si-ndi fiat acatada e iat pigau unu fusti e iat scurtu su pisitu me is murrus e in conca. Sa nura s’incras fiat andada a domu de sa sroga e iat biu ca sa fèmina mala teniat sa faci e sa conca unfrada e iat cumprèndiu ca sa sroga fiat una de cussas cogas can ci fiant in sa bidda. 
Una fèmina iat pregau a Santu Sisinni po sperdi cussas cogas e inzandus Santu Sisinni nd’at acapiau una a is peis de su letu e intzandus si fiant bidas cogas meda acapiadas totus in paris bolendu e apustis fiant stètias scavuadas in su fogu.
De intzandus is cogas non si fiant bidas prus a Biddacidru, e de cussa diri Santu Sisinni fiat stètiu nomenau: su Santu de is cogas. 
Is Serramannesus boliant su Santu po nci bogai is cogas de Serramanna e una diri fiant andaus a ndi furai sa relìchia, ma candu fiant lòmpius a s’arriu de Narti, acanta de sa cresiedda, sa relìchia de su Santu fiat divènnia grai meda e no iant pòtziu passai s’arriu.
Intzandus is Serramannesus iant torrau sa relìchia a sa crèsia sua, de intzandus is Serramannesus funt nemigus de is Biddacidresus.

Su contu de monti Cardiga
Una diri un’òmini fiat in su monti de Cardiga, issu teniat is casiddus de abis prus bellus de sa bidda sua. Un diri in s’interis ca ndi fiat seghendi su meli de is casiddus de is abis, passat un’òmini ca fiat Gesùs Cristu e ddi narat:
· [bookmark: _GoBack]Giai est berus ca custu meli est bellu meda, donami-ndi unu pagheddu a tastai;
Ma cuss’òmini dd’arraspundit strocendi-ddu:
· Toca baidi-ndi ca innoi non ci-nd’est meli, ca is casiddus funt de pedra; 
E Gesùs ddi narat:
· A perdas si fatzant;
E no arribat nimancu a ddu nai ca is casiddus si funt fatus a pedras e a pedra s’est fatu fintzas cuss’òmini.
